
Inatsisartut Suleriaasianni § 36 innersuussutigalugu apeqquteqaat allaavigalugu Inatsisartuni 

oqallisissiamik siunnersuut imaattoq saqqummiuppara: 

 

Nunatsinni aalisarneq qanoq suliffissaqartitsinerusinnaanersoq nalitusaaqataanerutigisinnaa-

nersorlu apeqquteqaat aallaavigalugu oqallinnissamik siunnersuut. 

(Inatsisartunut ilaasortaq Lars Mathæussen, Siumut) 

 

 

Tunngavilersuut: 

Aalisakkat imartatsinnut utersaarsimalernerini annertuumik suliffissanik pilersitsiviusinnaanerata 

periarfissaanera iliuuseqarfigineqanngilaq. 

 

Tunisassiorfiit aqutsisuisa nutarterinissaq piumassuseqarfiginngilaat, oqaasermi atortuartagaat 

nutaarsiassaanngilaq, tassa: “Aalisakkammi tammakarpata qanoq iliussagatta?”. Oqaatsit taamaattut 

imartatsinnik ilisimasakinnermik aallaaveqarput aporfiusariaqaratillu nunatta inuisa aalisakkanik 

nappateqarfianni.  

 

Kinguaariinni ilaqutariaat ukiorpassuarni aalisakkerinermi inuussutissarsiuteqarnermikkut 

ilikkartarnertik aallaavigalugu aalisarnermik inuussutissarsiuteqartuupput. 

 

Massakkut aalisarnermi aningaasarsiorneq ima ajortigaaq, allaat aalisariutit sinerissap qanittuani 

imminnut akilersinnaanatik ingerlapput, aserfallatsaaliinermut nutarterinissamulluunniit allaat 

akissaqaratik. 

 

Innuttaaqativut aalisarnermik inuussutissarsiuteqartut angerlarsimaffeqarnikkut, inuuniarnikkut 

kinguaavisalu ilinniartitaanikkut atugaat pitsanngortissagutsigit piffissanngorpoq 

iliuuseqarnissatsinnut.  

 

Ilaqutariit aalisarnikkut inuussutissarsiuteqartut ullutsinni siunissamilu atugaasa 

pitsannguutissaannik iliuuseqarniarnermi Inatsisartut akornatsinni paaseqatigiissutigisariaqarparput, 

uani pineqartut tassaammata nunatta aningaasaqarnikkut  inissisimaneranut pingaaruteqarnerpaat. 

 

Aalisakkanut tulaassukkanut akit minnerpaaffilertariaqarpagut. Naatsorsuinerit 

inissikannerneqareersinnaapput nunat sanilitta appasinnerpaatut akigititaanut sanilliussinikkut. 

Nunat taakkua nalunngilluinnarpaat aalisakkanut qanoq akeqartitsissanerlutik aalisartoqarnerup 

napaannarnissaa qulakkeerumallugu. 

Taamaammat aalisakkanut allanullu sinerissap qanittuani tulaassukkanut akit agguaqatigiissillugu 

kg-mut 12 koruuninut inissinnissaat aalisarnerup ingerlaannarnissaanut qulakkeerisussaavoq, 

tamanna nammineq misilittakkanni aammalu aalisartunik oqaloqateqartarninni  

appasinnerpaaffissaattut missingersugaavoq. Taamaaliornitsigut nunatta aningaasaatai 

atunngikkaluarlugit sinerissap qanittuani aalisartut nutarterinissamut aserfallatsaaliinissamullu 

akissaqarnerulernissaat angusinnaagatsigu. 

 

Innuttaaqataasut aalisarnermik inuussutissarsiuteqarnerminni periarfissagissaarnerulernissaat 

anguniassagaanni, saneqqunneqarsinnaanngilaq inuiaqatigiit pigisaata Royal Greenlandip qanoq 

ilusilerlugu aaqqissuuteqqinneqarsinnaanerata oqallisiginissaa. 

 

Taamatut oqaaseqarlunga oqallilluarnissarput neriuutigaara. 


